
Parlamentu Nasionál Aprova OJE tinan 2026 Ne’ebé
Foka Ba Transformasaun Nasionál, Integrasaun
Rejionál, No Dezenvolvimentu Inkluzivu
Parlamentu Nasionál ohin, loron 21 fulan-novembru tinan 2025, aprova iha votasaun finál globál, 
Orsamentu Jerál Estadu (OJE) ba tinan 2026, ho montante konsolidadu dolar amerikanu biliaun 2,291, ho 
objetivu atu reforsa transformasaun ekonómika, integrasaun rejionál no dezenvolvimentu inkluzivu 
Timor-Leste nian. Proposta Lei ne’e hetan aprovasaun ho votu afavór 42, abstensaun 23 no laiha votu 
kontra.

Orsamentu ba tinan 2026 ho lema “Investe iha Transformasaun Nasionál, Integrasaun Rejionál no 

Dezenvolvimentu Inkluzivu”, kontinua estratéjia ne’ebé define ona iha Planu Estratéjiku Dezenvolvimentu 

tinan 2011–2030 no Programa Governu Konstitusionál IX nian. Dokumentu ne’e kanaliza rekursus ba 

kapitál sosiál, dezenvolvimentu infraestrutura estratéjika, diversifikasaun ekonómika, no fortalesimentu 

institusionál—pilár esensiál sira ba konsolidasaun kreximentu ekonómiku no hadi’a sidadaun sira-nia asesu 

ba servisu públiku sira.

Iha nia diskursu enserramentu, Primeiru-Ministru Kay Rala Xanana Gusmão destaka espíritu 

konstrutivu hosi debate parlamentár, hodi afirma katak Governu” ho haraik-an” simu krítika konstrutiva 

hosi membrus Parlamentu Nasionál nian, ne’ebé permite Ezekutivu atu serbí di’ak liu, serbisu ho 

responsabilidade, efisiénsia no efikásia, laiha gastus ne’ebé la nesesáriu no laiha familiarizmu ka 

grupuizmu. Xefe Governu mós” fó omenajen ba sira hotu ne’ebé, iha tinan 50 liubá, hatudu ba mundu 

povu nia mehi ba ukun rasik-an”, hodi rekoñese sira-nia “korajen, determinasaun no kompromisu ba 

nasaun doben ida-ne’e hodi proklama unilateralmente independénsia Timor-Leste nian.

Iha nia intervensaun hodi loke diskusaun ba OJE 2026, Xefe Governu ne’e afirma katak, orsamentu ida-

ne’e “liu fali planu finanseiru ida; ida-ne’e maka ami-nia akordu ho povu timoroan no ami-nia 

kompromisu ba rejiaun ne’ebé ami adere ba, nune’e mós”, hodi destaka katak tinan 2026 sei sai “tinan 

atu transforma ekonomia, promove empregu investimentu produtivu, no inkluzaun sosiál.”

Orsamentu  ba tinan 2026 prevee investimentu estratéjiku iha kapitál sosiál, ho foku ba reforsa sistema 

saúde, edukasaun, no protesaun sosiál. Ida-ne’e inklui aumenta investimentu iha infraestrutura esensiál sira, 

hanesan estrada, eletrifikasaun, bee-hemu, telekomunikasaun, no ekipamentu estratéjiku sira. Medida sira 

ne’e atu hasa’e setór privadu, promove investimentu produtivu, no loke empregu ne’ebé dignu ba foin-sa’e 

sira.

Reforma estruturál sira, inklui kria Banku Nasionál Dezenvolvimentu Timor-Leste (BDNTL); moderniza 

jestaun finanseira públika no dijitaliza servisu sira; implementa mekanizmu identifikasaun dijitál sira; 

prepara introdusaun IVA iha 2027; reforsa instituisaun sira ne’ebé responsavel ba adezaun plena iha 

ASEAN.

Previzaun makroekonómika sira hatudu ba kreximentu PIB naun-petrolíferu 4.5% iha tinan 2025 no 

2026, impulsionadu hosi konsumu, ezekusaun hosi investimentu públiku, no dinamizmu hosi setór 

privadu.

Hafoin nia submisaun formál ba Parlamentu Nasionál iha loron 1 fulan-outubru, aprezentasaun Proposta 

Lei iha plenária, iha loron 5 fulan-novembru, no ninia aprovasaun iha jeneralidade iha loron 7 fulan-

novembru, OJE tinan 2026 nian hakat ba faze diskusaun no votasaun espesialidade, ne’ebé remata ohin 

iha votasaun finál globál. Ho prosesu parlamentár ne’ebé konklui ona, redasaun finál hosi diploma ne’e 

sei haruka ba Prezidente Repúblika hodi halo promulgasaun, tuir Konstituisaun Repúblika Demokrátika 

Timor-Leste nian.

PN aprova proposta OJE 2026 iha finál globál
DILI, 21 Novembru 2025 (TATOLI) – Parlamentu Nasionál liuhusi reuniaun plenaria estraordinária, 
aprova ona proposta Orsamentu Jerál Estadu (OJE) tinan fiskál 2026 ho montante $2.214.689,195 iha finál 
globál ho votu afavór 42 , kontra 0  no abstensaun 23 husi FRETILIN no PLP.

“Hodi nune’e votasaun OJE 2026 pasa iha finál globál,” Prezidente Parlamentu Nasionál, Maria Fernanda 
Lay, fó-sai iha sala plenária Parlamentu, sesta ne’e.

Nia informa hafoin mudansa maibé laiha mudansa iha montante totál ne’ebé mantein $$2.214.689,195. 
“Maibé, iha redasaun finál, ha’u husu kuidadu didi’ak ho tabela ne’ebé altera”,dehan.

Ho aprovasaun ne’e meza envia hikas proposta lei OJE ne’e ba Komisaun C ba Asuntu Finansa Públika hodi 
halo redasaun finál hafoin submete ba Prezidente Repúblika mak iha kompeténsia eskluziva atu halo 
promulgasaun.

Enkuantu, proposta OJE 2026 ne’e aloka ba saláriu no bensimentu $476.870.249, bens no serbisu korrente 
$447.904.446, transferénsia públiku $820.710.160, kapitál menór $32.556,96, kapitál dezenvolvimentu 
$436.647.379.

Proposta orsamentu iha sub-setór tolu hanesan ida koloka ba administrasaun sentrál, seguransa sosiál, no 
sub-setór Rejiaun Administrativa Espesiál Oekusi-Ambenu (RAEOA), ho totál billaun $2,291.

Orsamentu ne’e prevee billaun $2,215 ba Administrasaun Sentrál, millaun $60 ba RAEOA, millaun $30 
mai hosi reseita rasik, Seguransa Sosiál millaun $170, ne’ebé millaun $46 mai hosi reseita rasik.

Proposta OJE 2026 tuir estratejia Governu Konstitusionál Dasiak no Planu Estratéjiku Dezenvolvimentu 
2011-2030, hodi kanaliza rekursu atu hametin kapitál sosiál, investe iha infraestrutura, diversifika 
ekonomia no hametin boa governasaun.

Kona-ba perspetiva makroekonómiku ba tinan 2026, Governu projeta kreximentu PIB nian ho 4,5%, ne’ebé 
sustenta hosi aumentu iha konsumu privadu no investimentu públiku, no inflasaun média anuál ne’ebé 
estabiliza besik 1,2%, hafoin tuun ba 0,5% iha tinan 2025.

Medida prinsipál sira

Setór sosiál

Iha setór sosiál Governu aloka milaun $74,2 ba saúde (inklui millaun $55,9 ba kuidadu saúde primáriu no 

millaun $4,5 ba reabilitasaun no konstrusaun ospitál sira), milaun $35,8 ba edukasaun (ho reforsu ba 

Programa Merenda Eskolár, konstrusaun no reabilitasaun ba saladeaula, reforma kurrikulár no formasaun 

profesór) no millaun $180,4 ba protesaun sosiál (neʼebé millaun $170 ba Seguransa Sosiál no millaun 

$10,4 ba programa Bolsa da Mãe hodi apoia primeira infánsia);

Setór infraestrutura

Iha setór infraestrutura prevee millaun $436 ba kapitál dezenvolvimentu, ho millaun $300 aloka ba fundu 
infraestrutura, millaun $107 ba liña ministeriál no millaun $29 ba munisípiu sira. Inklui millaun $223,4 ba 
enerjia (hodi habelar no moderniza rede elétrika nasionál, estudu kona-ba infraestrutura petrolífera no 
dezenvolvimentu projetu Tasi Mane) no millaun $20,2 ba agrikultura (hodi reabilita sistema irrigasaun no 
medida atu promove aumentu produtividade agríkola no mekanizasaun nian).

Setór ekonómiku

Iha setór ekonómiku prevee millaun $32,1 ba apoiu empreza mikro, ki’ik no média no kooperativa no mós 
promove esportasaun ho produtu ne’ebé kualidade, millaun $4,3 hodi apoia medida iha área komérsiu no 
indústria, liuliu ba hametin lojístika, promove investimentu estranjeiru no sustentabilidade industriál, 
millaun $104,7 ba setór petrolíferu, inklui esplorasaun ba bloku foun petrolíferu no minerál, estudu ba 
projetu Tasi Mane no dezenvolvimentu petrolíferu millaun $5,2 ba kriasaun sentru turístiku hodi apoia 
programa nasionál promosaun.

Setór Institusionál no boa governasaun

Iha setór institusionál no boa governasaun Governu prevee millaun $12,7 atu hametin diplomasia no 
garante kumprimentu rekizitu adezaun ba ASEAN, millaun $16,2 atu reforsa setór justisa, millaun $37,1 
atu apoia prosesu desentralizasaun no modernizasaun jestaun finanseira públika, no millaun $6,2 ba 
reforma funsaun públika no formasaun funsionáriu.

Nune’e ho proposta ida-ne’e, Governu buka atu asegura ezekusaun sustentável husi ninia polítika públika, 
atu konsolida integrasaun rejionál no promove dezenvolvimentu ida ne’ebé inkluziva, hodi prepara país 
ne’e hasoru dezafiu ekonómiku no sosiál tinan lima oin mai.

Bankada tolu fó votu ba OJE 2026 tanba importante ba povu
DILI, 21 Novembru (TATOLI) – Bankada Partidu  Kongresu Nasionál Rekonstrusaun Timorense (CNRT, 
sigla portugés), Partidu Demokrátiku (PD) no Kmanek Haburas Unidade Nasionál Timoroan (KHUNTO) fó votu 
a favór ba proposta Orsamentu Jerál Estadu (OJE)  2026 iha finál globál, tanba konsidera importante ba povu.

Deputadu CNRT, Óscar de Araújo,  hateten diskusaun ba proposta OJE 2026 to’o ona nia rohan, bainhira maioria 
deputadu husi bankada tolu ne’e fó ona votu a favór ba orsamentu ida-ne’e tanba kompriende didi’ak orsamentu 
Estadu ida-ne’e importante tebes ba povu.

No nu’udar fundasaun hodi presta servisu públiku hanesan infraestrutura, edukasaun no saúde, atu estimula 
kreximentu ekonómiku, integrasaun teknolojia no kriasaun empregu.

“Orsamentu ida-ne’e sei halo distribuisaun rikusoin nasaun nian ba ema hotu, tantu ema ho defisiénsia, grupu 
vulneravel sira [idozu no labarik] no veteranu sira’’, nia hato’o deklarasaun votu hafoin aprovasaun finál globál 
proposta OJE 2026 iha sala plenária Parlamentu, sesta ne’e.

Bankada hakarak partilla ninia agradesimentu ba kontribuisaun parte hotu nian. Fó apresiasaun sinsera ba 
Primeiru-Ministru, Xanana Gusmão, ho membru Governu sira hotu ne’ebé ho kalma, pasiénsia no matenek hodi 
responde kada kestaun sira ne’ebé deputadu sira levanta durante diskusaun.

Hodi dehan OJE ne’e refere ba planu finanseiru ida ho nia meta realístika, transparante no responsavel. Bankada 

vota a favór tanba Governu Dasiak hatudu ona nia dezenpeñu di’ak dezde ezekusaun OJE 2025 nian, haree husi 
aselerasaun dezenvolvimentu ne’ebé  la’o daudaun iha Dili no munisípiu sira.

Nia hateten, primeira vez iha tempu Governu ne’e hasa’e efisiénsia despeza nian no halo armonizasaun ba saláriu 
funsionáriu públiku, funsionáriu termu sertu no kazuál sira, nune’e bele hadi’a bem-estar no motivasaun serbisu, 
kria sistema salariál ne’ebé justu, transparente no efisiente.

Husi distribuisaun orsamentu kada setór, Governu fó prioridade ba kapitál sosiál, dezenvolvimentu institusionál, 
infraestrutura no ekonómiku.

“Iha proposta OJE 2026 ida-ne’e mós buka atu hadi’a dixiplina fiskál, hamenus mós subsídiu diretu liuhusi 
atividade ajénsia no instituisaun públika sira, kooperativa, no sosiedade sivíl. Ida-ne’e sei ajuda hadi’a orsamentu 
Estadu no promove inovasaun no autosufisiénsia’’.

Deputada PD, Maria Teresa Gusmão, hateten ho sentidu responsabilidade kona-ba pezu mandatu populár m, 
nune’e bankada ninia deklarasaun polítika ho orgullu patriótiku no umildade boot ba aprovasaun orsamentu 
Estadu ne’e nu’udar manifestasaun supremu konxiénsia polítika ne’ebé reprezenta sagradu koligasaun PD no 
CNRT.

“Bankada sei fó konfiansa polítika no instituisionál ba Nonu Governu atu ezekuta OJE 2026 ho efisiénsia no 
efikásia, transparénsia, kontabilidade, rigorozu’’, dehan.

Xefe bankada  KHUNTO, António Verdial de Sousa, dehan nu’udar opozisaun konstrutiva tanba haree orsamentu 
Estadu ne’e importante ba moris Di’ak povu nian.

Deputada PLP, Ermenegilda  da Costa Laurentina, hato’o perspetiva relasiona ho OJE 2026, iha pontu sira 
hanesan levantamentu husi Fundu Petrolíferu kontinua esede Rendimentu Sustentavel Estimadadu (RSE) 
Governu foti billaun $1,719 konstitui 216% liu RSE, ne’e jestaun ida grave ba Fundu Petrolíferu.

Aliende OJE 2026 buka atu fó proporsaun ida ne’ebé boot tan ba infraestrutura.

Xefe bankada FRETILIN, Aniceto Guterres, dehan maski FRETILIN vota abstensaun, Estadu iha nafatin ninia 
orsamentu atu hala’o dezenvolvimentu iha  nasaun no ba moris Di’ak povu nian.

Nia dehan orsamentu ne’ebé la hatuur medida estruturante no estratéjiku sira atu hasai Timor-Leste husi 
problema ekonomia nian no hodi fó kontinuidade konsolidasaun Estadu no fó moris di’ak ba povu.

Hodi preokupa orsamentu ne’e laiha medida programátika ba diversifikasaun ekonómika, atu sai husi 
dependénsia ba Mina-rai,  no mós Governu la aprezenta alternativa ba osan Mina-rau nian, maibé kontinua tau 
osan atu kee no buka posu foun maski laiha serteza.

“Tanba ne’e FRETILIN vota abstesaun ba orsamentu ne’e, tanba konsistente ba realidade ne’ebe ita-nia rai 
hasoru ho sentidu krítiku hodi buka alternativa seluk ba situasaun inserteza ida ohin loron’’, nia afirma.

National Parliament Approves 2026 State Budget Focused on National 

Transformation, Regional Integration and Inclusive Development

Today, November 21, 2025, the National Parliament approved, in a final overall vote, the General State 
Budget (OGE) for 2026, in the consolidated amount of US$2.291 billion, aimed at strengthening economic 
transformation, regional integration and inclusive development in Timor-Leste. The Bill was approved 
with 42 votes in favor, 0 against and 23 abstentions.

The 2026 budget embodies the motto ‘Investing in National Transformation, Regional Integration and 
Inclusive Development,’ continuing the strategy defined in the 2011–2030 Strategic Development Plan and 

the Program of the 9th Constitutional Government. The document channels resources into social capital, for 
the development of strategic infrastructure, economic diversification and institutional strengthening — 
essential pillars for consolidating economic growth and improving citizens’ access to public services.

In his closing remarks, Prime Minister Kay Rala Xanana Gusmão emphasised the constructive nature of the 
parliamentary debate, stating that the Government “humbly” welcomes the “constructive criticism” of the 
members of the National Parliament, which enables the Executive to “serve better, work responsibly, 
efficiently and effectively, without unnecessary expenditure and without nepotism or factionalism.“ The 
Head of the Government also paid ”tribute to all those who 50 years ago showed the world the people’s 
dream of independence,” recognising their ”courage, determination, and commitment to this beloved nation 
in unilaterally proclaiming the independence of Timor-Leste.”

In his speech at the opening of the 2026 State Budget discussion, the Head of Government stated that this 
budget “is more than a financial plan; it is our pact with the Timorese people and our commitment to the 
region we are joining, as equals”, highlighting that 2026 will be “the year of transforming the economy, 
boosting employment, productive investment and social inclusion.’

The 2026 budget provides for strategic investments in social capital, with a focus on strengthening health, 
education and social protection systems. Increased investment in essential infrastructure, including roads, 
electrification, drinking water, telecommunications and strategic equipment. Measures to boost the private 
sector, drive productive investment and generate decent jobs for young people.

Structural reforms, including the creation of the National Development Bank of Timor-Leste (BDNTL); 
modernization of public financial management and digitization of services; implementation of digital 
identification mechanisms; preparation for the introduction of VAT in 2027; strengthening of institutions 
responsible for full ASEAN membership.

Macroeconomic forecasts point to non-oil GDP growth of 4.5% in 2025 and 2026, driven by consumption, 
public investment and private sector dynamism

After formal submission to the National Parliament on  October 1st , presentation of the draft law in plenary 

on November 5th and its approval in general terms on  November 7th , the 2026 General State Budget 
proceeded to detailed discussion and voting, culminating today in the final overall vote. With the 
parliamentary process now complete, the final draft of the bill will be sent to the President of the Republic 
for promulgation, in accordance with the Constitution of the Democratic Republic of Timor-Leste.

